
Obzirom na sve veću količinu multimedijalnog sadržaja na Internetu, postavljaju se visoki zahtjevi na efikasno pohranjivanje podataka i njihov siguran i brz prenos. Unatoč brzom napredovanju performansi digitalnih komunikacijskih sistema, procesorskih brzina i gustoće medija za pohranjivanje, zahtjevi za memorijskim kapacitetom i propusnim opsegom prenosnog medija uvijek iznova nadmaše mogućnosti dostupnih tehnologija. Stalni porast multimedijalno-baziranih web aplikacija i sadržaja, ne samo da je ukazao na potrebu efikasnijeg načina kodiranja, već je kompresiju signala postavio na centralno mjesto u tehnologiji za pohranjivanje i komunikacije. Softverska rješenja ovog problema nastoje komprimirati podatke, kako bi se isti mogli što brže prenijeti preko ograničenog prenosnog sistema. 

Potrebno je istražiti načine kompresije slike pomoću waveleta, pokazati da li je to moguće i kako. U radu će biti dizajniran i implementiran koder slike koji će omogućiti skalabilnost u smislu bitske brzine i odnosa signal šum. Koder će se bazirati na wavelet transformaciji, te mora imati mogućnost da proizvodi slike komprimirane različitim omjerima kompresije ovisno o zadanim parametrima. Bit će potrebno odrediti ključne parametre wavelet transformacije za kompresiju slike, te demonstrirati i objasniti rezultate koji nastaju kao posljedica promjene odabranih parametara. Odrediti ključne parametre kodera čijom se promjenom postiže skalabilnost kodera, te demonstrirati i objasniti rezultate koji nastaju kao posljedica promjene odabranih parametara.

Testiranje će biti rađeno na primjerima slika različitih scena, a uticaj kompresije objašnjen koristeći objektivno i subjektivno mjerenje.

